ნარკოტიკების მოხმარებით გამოწვეული ზიანის შემცირების მე-2 ეროვნული კონფერენცია
გაიმართა სასტუმრო ვერე პალასში, 2008 წლის 20 და 21 ოქტომბერს. კონფერენციის ორგანიზატორები იყვნენ ზიანის შემცირების საქართველოს ქსელი და ფონდი “ღია საზოგადოება – საქართველო”. კონფერენცია ჩატარდა ევროკავშირის, ფონდ ღია საზოგადოება – საქართველოს და შიდსის, ტუბერკულოზისა და მალარიის წინააღმდეგ ბრძოლის გლობალური ფონდის ფინანსური მხარდაჭერით. კონფერენციას ესწრებოდნენ უცხოელი ეპსპერტები: ტომ ლოიდი დიდი ბრიტანეთიდან, პიტერ საროში უნგრეთიდან, გალინა კამინსკაია უკრაინიდან, რამინტა შტუიკიტე ლიტვიდან, რიჩარდ პირსჰაუზი კანადიდან, ხუანა ტომას როსელო გაეროს ნარკოტიკების და დანაშაულის ბიუროდან; საქართველოს ზიანის შემცირების ქსელში შემავალი ორგანიზაციების წარმომადგენლები, ქვეყნის მაკოორდინირებელი საბჭოს ხელმძღვანელი საქართველოს პირველი ლედი სანდრა ელისაბედ რულოვსი; შრომის, ჯანმრთელობისა და სოციალური დაცვის მინისტრის მოადგილე მანანა ჯებაშვილი, ჯანმოს კოორდინატორი საქართველოში ამირან გამყრელიძე, საქართველოს პარლამენტის ჯანდაცვის და სოციალურ საკითხთა კომიტეტის თავმჯდომარე ოთარ თოიძე, სასჯელაღსრულების დეპარტამენტის სოციალური სამსახურის უფროსიანტონ ქელბაქიანი, სამხრეთ კავკასიის ანტინარკოტიკული პროგრამის სხვა საერთაშორისო, სამთავრობო და არასამთავრობო ორგანიზაციების წარმომადგენლები. 
კონფერენციის მიზანს წარმოადგენდა ზიანის შემცირების დარგის განვითარების ხელშეწყობა,
· საზოგადოების ცნობიერების ამაღლება ზიანის შემცირების იდეოლოგიასა და მიდგომებში; 
· ადამიანის უფლებების დაცვის როლის მნიშვნელობის მხარდაჭერა ზიანის შემცირების დარგში; 
· მსოფლიოს სხვადასხვა ქვეყანაში ზიანის შემცირების პროგრამების განვითარებასა და დანერგვასთან დაკავშირებული წარმატებებისა და სირთულეების შესახებ გამოცდილების გაზიარება
· საქართველოში აივ/შიდსის პრევენციის დარგში მომუშავე ზიანის შემცირების პროგრამების იმპლემენტაციისა და შემდგომი განვითარებისთვის გატარებული ღონისძიებები;
· თვითდახმარების ჯგუფების შექმნასთან დაკავშირებული სირთულეები და მისი გადაჭრის გზები, ხელშეწყობა და განვითარება.

კონფერენცია მიმდინარეობდა დისკუსიის რეჟიმში, რამაც ინტერაქტიული და საინტერესო გახადა მისი მუშაობა. წამოჭრილ საკითხთა შორის მნიშვნელოვანი ადგილი ეკავა საქართველოში არსებულ სტატისტიკას ნარკოტიკების მომხმარებელთა რაოდენობის შესახებ. გამოიკვეთა ნარკოვითარების მონიტორინგის ინსტიტუციური მექანიზმების შექმნის, რეგულარულად ეპიდემიოლოგიური კვლევის ჩატარების აუცილებლობა, რომელიც დაადგენს თუ რა მასშტაბის პრობლემის წინაშე დგას საქართველო, რამდენი ნარკოტიკების მომხმარებელი და რამდენი პრობლემური მომხმარებელია. ვინაიდან, დღესდღეობით არსებული სტატისტიკური მონაცემები არ ქმნიან ნათელ სურათს და საკამათოა თავად მონაცემების წარმოშობის გზები, რომელსაც ბევრი ექსპერტი არ ეთანხმება.
გამოიკვეთა ნარკოტიკების მომხმარებლებში აივ-შიდსის პრევენციის პროგრამების დანერგვისა და მუშაობისთვის ხელსაყრელი საკანონმდებლო გარემოს შექმნის აუცილებლობა. ქვეყანაში შპრიცების გაცვლა ხორციელდება ყოველგვარი ლეგალური სტატუსის გარეშე, არ არსებობს რაიმე დებულება, ან იურიდიული ძალის მქონე დოკუმენტი, რომელიც შპრიცების გაცვლის პროგრამის განხორციელებას საქართველოში ლეგალურ სტატუსს ანიჭებს. შესაბამისად აუცილებელია ამ საკითხის დროულად დარეგულირება და ზიანის შემცირების პროგრამების ლეგალურ ჩარჩოებში მოქცევა. 

დღესდღეობით საქართველოში ზიანის შემცირების პროგრამები ხორციელდება შიდსის, ტუბერკულოზისა და მალარიის წინააღმდეგ ბრძოლის გლობალური ფონდის ფინანსური მხარდაჭერით. აღნიშნული დაფინანსების ფარგლებში საქართველოში ყველა აივ-ინფიცირებული, რომელიც საჭიროებს მკურნალობას 100%-ით უზრუნველყოფილია ანტირეტროვირუსული მედიკამენტებით და შესაბამისი მკურნალობით, მაგრამ მწირია მეთადონური პროგრამის დაფინანსება, რომელიც უზრუნველყოფს 300-მდე ოპიოიდ-დამოკიდებული პიროვნების პროგრამაში ჩართვას. თუმცა, წელს დაიწყო სახელმწიფო მეთადონური პროგრამის განხორციელება, რომელიც პაციენტთა თანადაფინანსებით განხორციელდება და პროგრამაში ჩართვის მსურველს ყოველთვიურად 150 ლარის გადახდა მოუწევს. აღინიშნა, რომ თუნდაც არც ისე მაღალი გადასახადი მაინც არის ბარიერი ამ აუცილებელი და ეფექტური სერვისის მისაღებად, შესაბამისად აუცილებელია მკურნალობა გახდეს საზოგადოებრივი ჯანდაცვის ყურადღებისა და დაფინანსების საგანი. 

წარიმართა მეთადონით ჩანაცვლებით მკურნალობაში პაციენტების ჩართვის კრიტერიუმების განხილვა. აუცილებელია შეიცვალოს დადგენილი კრიტერიუმები, მოხდეს ზღურბლის დაწევა. კონკრეტულად საუბარი იყო კრიტერიუმზე, რომლის თანახმადაც პირი, რომელიც ვერ წარმოადგენს ოპიოდური დამოკიდებულების მკურნალობის ჩატარების დამადასტურებელ ცნობას, ვერ ჩაერთვება მკურნალობაში. დისკუსიის შედეგად გამოიკვეთა, რომ აუცილებელია გადაიხედოს და მოხდეს კრიტერიუმების შეცვლა, რათა უფრო გაიოლდეს მსურველთა პროგრამაში ჩართვა. 
გამოიკვეთა ჯანდაცვის სამინისტროს სატენდერო პროცედურების გადახედვის აუცილებლობა, რომ თუნდაც მწირი, მაგრამ უკვე სახელმწიფოს მიერ გამოყოფილი დაფინანსების ათვისება რეალური იყოს შესაბამისი წლის განმავლობაში. 

კრიტიკულად შეფასდა ნარკოლოგიის დარგში ფსიქორეაბილიტაციური სამსახურის მუშაობა. აღინიშნა მულტიდისციპლინარული მიდგომების აუცილებლობა: მკურნალობის, ფსიქორეაბილიტაციის და ზიანის შემცირების მიდგომების შეთანხმებულად ფუნქციონირება. აუცილებელია სამკურნალო სტანდარტების გადასინჯვა, ფსიქოთერაპევტთა და ნარკოლოგთა კადრების მომზადების ინსტიტუციური მექანიზმების შექმნა, დახვეწა.
 მწვავე იყო ნარკოტიკების მომხმარებელთა მიმართ არსებული საკანონმდებლო ბაზის და სამომავლოდ შესატანი ცვლილებების განხილვა. ძალზე უარყოფითად შეფასდა ქვეყანაში არსებული ნარკოტიკების მომხმარებელთა ტესტირების და დასჯის მეთოდები-მექანიზმები. შაკანონმდებლო სივრცის გასაუმჯობესებლად ადვოკატირების და ლობირების პროცესის საუკეთესო პრაქტიკის შესწავლა და დანერგვა იქნა მოწოდებული. 

კონფერენცია წინ უძღვოდა ძალზე მნიშვნელოვან პროცესს – ნარკოტიკებთან დაკავშირებული კანონმდებლობის საპარლამენტო განხილვებს. ზიანის შემცირების საქართველოს ქსელი აპირებს აქტიური მონაწილეობა მიიღოს საკანონმდებლო ინიციატივის განხილვაში და ვგეგმავთ მუდმივად მივაწოდოთ საზოგადოებას სრული ინფორმაცია აღნიშნული პროცესის მიმდინარეობის თაობაზე. 

